
Hoofstuk van die dag: Jeremia
36
Elke keer wanneer Jehudi drie of vier kolomme klaar gelees
het, het die koning dit met ’n skrywersmes afgesny en op die
vuur in die kolebak gegooi. Hy het so gemaak tot die hele
boekrol in die vuur was. (Jer 36:23)

Dit was nie die laaste keer dat iemand, of ’n owerheid, God se
Woord probeer stilmaak het nie. Die Bybel is sedertdien al
talle kere in die openbaar verbrand. Gelowiges is verbied om
in die Naam van God te praat, in die tronk gegooi en gemartel.
En tog weerklink God se Woord nog steeds. Selfs al word elke
enkele Bybel in die wêreld vandag vernietig, sal die Bybel nie
weg wees nie. Net uit al die aanhalings van Bybelgedeeltes in
verskillende boeke, sal ’n mens steeds die volledige Bybel kan
saamstel.
God word nie stilgemaak nie, nie deur inperking van sy profeet
nie,  nie  deur  die  papier  waarop  sy  Woord  geskryf  is,  te
vernietig nie, en ook nie deur dit verkeerd te verstaan of af
te maak as politieke propaganda, soos koning Jojakin gedoen
het, nie. Daarom sing ons in Lied 255:3:
Trotse berge sal eens wankel,
elemente sal vergaan.
As die skepping selfs verander,
bly Gods woord onwrikbaar staan!

